
囝仔時耍的齣頭           黃惠滿
四、五十年前，彼當時台灣的家庭，普遍攏為著三頓得拍拚，根本道無閒錢通買th…t-thô 物仔。所以若毋是廢物利用道是耍免錢的，阮兜嘛仝款。親像拾一細塊仔破瓦抑是磚仔角，佇土跤畫一個草人道會當跳格仔。抑是畫一个四角箍仔，邊仔畫一圝，復加四个角捅出去，耍khâi-síán。跳索仔、踢塞仔、匿相尋、灌土猴、掠金龜、掠蛺仔、釣水雞、拾田螺、黏田蜻、摸蜊仔兼洗褲等。這攏總免費，毋若免費，復予你耍未倦。
以前的路邊，毋是樹仔道是草佮花，有時逐家招咧，沿路行沿路耍。大紅花（芙桑）會當suh伊的蜜，復加花中央三角形黏黏彼粒（子房）黏tiàm鼻仔，做啄鼻仔，真趣味。食黑籽仔菜的籽。臭腥花（馬纓丹）一蕊一蕊接起來做phöa鏈，真特別喔。加樹葉仔捲捲咧緊行緊歕，行到學校，peh樹仔比賽，拾鳳凰木的花做蛺仔，真成復真媠。另外復加一寡花、樹葉仔，挽挽剓剓咧會當辦公家伙仔，你看會著，會當耍的攏會使提來湊。
佇阮較大漢的時，厝裏有較喟活，有買跳棋、棋子仔、沙包、羽毛球、khe-gi -bang 來耍。其實不只仔經濟，開毋偌濟錢會當耍成濟項，復用成久，尤其是一付khe- gi -bang紮咧，去佗攏方便，有拾紅點、十點半、排七仔、khe- gi- bang  sî-t±-pýh，你愛耍啥道耍啥，人愈濟愈好耍。
阮的囝仔時代足自由，父母對阮完全放心，放學返來，只要宿題做好，春的時間道是th…t-thô。所以媽媽講阮若野馬咧，出去是若拍-毋-見，返來若拾著，實在有夠幸福！
比較即馬佮以前，以前實在是太健康哩，大部分的時間攏佇外口tsông，有日頭、有空氣、有溪仔水，自然的環境在你用。抵著落雨歡喜到若著著奨，沃到tâm糊糊，愈澹是愈暢。哇à！干若沃雨道會當予人爽歪歪，你敢知？根本都無人會去煩惱會感冒b±。哪有像即馬，th…t-thô物仔是買人做便的，尤其電視咸電腦，會當控制外濟人的尻川黏著椅仔，毋若限制你的思考方式，復阻礙你創造的能力，全飼料雞了了，莫怪有教育專家建議學測愛考體育。其實時代得變，只要觀念正確，斟酌取有路用的，囝仔亦會使真健康，上重要的是愛復擋會椆彼堵siâ°人的力量，大自然四界攏是寶貝，只要你偎伊、你用心，道會歡歡喜喜得著。
